Гайпназарова Багдат Джолдыбаевна                                                                   

(БҚО, Орал)

Педагогикалық үдерісте акмеологиялық технологияларды қолдану
Қазіргі замандағы білім беру жүйесінің басты қайшылығы – тез өсіп бара жатырған жаңа білімдер қарқыны мен жеке тұлғаның оларды игерудегі шектеулі мүмкіндіктері арасында. Бұл қарама – қайшылықтың жаңа бағыты адамның өзін – өзі реттеуі мен өздігінен білім алу қабілеттерін дамытуға көшуге мәжбүрлеуде екендігіне Қ.Өстеміров тоқтала келе қазіргі инновациялық білім беруді ұйымдастыруды акмеологиямен байланыстырады. Ол акмеологияның міндеттеріне – субьектінің түрлі қызмет салаларында, таңдап алған кәсібінің саласында табысты жетілуі, дамуы үшін қажетті білімдері мен технологиялармен қамтамасыз ету деп көрсетеді [1].
Акмеологиялық білім, акмеологиялық тұрғы, акмеологиялық мәдениет, акмеологиялық әдістер, модельдер мен технологиялар жоғары білікті кадрлар даярлау практикасында, кәсіби өсу және өзін-өзі дамытудың жеке бас бағдарламаларын құрастыруда, кәсіби мансапты жоспарлауда және іске асыруда кең қолданыс табуда. 

 «Технология» дегеніміз не? С.И.Ожеговтың сөздігінде «Технология дегеніміз – қандай да болмасын бір істегі қолданылатын амалдардың жиынтығы, шеберлік», - деп көрсетілген. Академик В.М. Монаховтың айтуы бойынша: технология -  оқушы мен ұстазға бірдей қолайлы жағдай тудырушы, оқу процесін ұйымдастыру және жүргізу, бірлескен педагогикалық әрекетті жобалаудың жан-жақты ойластырылған үлгісі. Ал педагог- ғалым Беспалько өзінің «Слагаемые педагогической технологии» деген еңбегінде былай дейді: «Оқу тәрбие процесінің алдын ала жүйелі түрде жоспарлануы және оның тәжірибеде жүзеге асуы – белгілі бір педагогикалық жүйенің тәжірибеде жүзеге асу жобасы». 

Технологияны акмеологиялық тұрғыда қарастырмас бұрын акмеология жөнінде сөз қозғауымыз қажет.

Жалпы акмеология - (Көне грек сөзі: akme — биік, шың, табыс, logos — ілім) адамның шығармашылық ғұмырына, кәсіптілік шыңға жетуіне ықпал ететін факторлар мен заңдылықтарды зерттейтін ғылым [2].

Акмеологиялық технологияларды көптеген ғалымдар өз еңбектерінде қарастырған. В.Н.Максимова бойынша акмеологиялық технологиялар - бұл әрбір білім алушының білім алу, даму және тәрбиеленудегі өзіндік жетістікке жету мотивтері негізінде жоғары нәтижелер көрсетуі, ал С.Л.Рубинштейн акмеологиялық технологияларды  – бұл ақыл-ой мен іс-әрекеттің бірлігіне негізделген психологиялық заңдылықтарға сүйенетін білім алушының өзіндік даму үрдісін жоспарлы ұйымдастыру деп қарастырады.

Акмеологиялық технологиялар адамның ішкі жан-дүниесін  дамыту, бейімдеу және кәсіби мүмкіндіктерін жетілдіруге бағытталады. Акмеологиялық технологиялардың негізігі мәселесі – адамның өзіндік санасында арнайы әдістер мен технологиялар негізінде  өзін-өзі дамыту және өзін-өзі жүзеге асырудың қажеттілігін туғызу болып табылады. Акмеологиялық технологиялар әрбір студенттің жетістікке жетуіне, іштей тұрақты мотивацияның қалыптастыруға, студенттердің мақсатты дамуына бағытталады. 

Осылайша акмеологиялық технологиялар  – бұл мақсатқа бағытталған білім алушылардың акме деңгейге жетелейтін технологиялар деген қорытындыға келуімізге болады. Бұндағы «акме» өзіндік жетілудің, дамудың, қалыптасудың шыңы, шарықтау шегі. 
Акмеологиялық технологиялардың құрылымы келесідей болуы мүмкін: 

· Технологияның мақсаты мен мазмұны; 
· Әдістемелік негіз;

· Құрастыру принциптері;

· Технологиялық үрдіс жағдайлары;

· Белгілі бір жағдайды талдау;

· Технология объектісі мен субъектісінің сипаттамасы, олардың қарым-қатынас ерекшеліктері; 
· мақсатқа жету тәсілдері (стратегиялық, тактикалық), кезеңдері 
· нәтижелерді жобалау әдістері;

· енгізу.
Акмеологиялық технологияларды белгілі бір тақырып немесе белгілі бір бағдарлама аясында қолданған нәтижелі болады.  Себебі белгілі бір тақырыпқа жүйеленеген технология студенттердің даму деңгейлерін нақты белгілеп алуға мүмкіндік береді. 
Акмеологиялық қызметте қолданылатын технологияларды 2 түрге бөлуге болады: акмедамытушы технология және тұлғалық – кәсіби дамуды зерттейтін диагностикалық құралдар.

Диагностикалық құралдар диагностиканың дәстүрлі әдістеріне ие. Оларға: бақылау, маманның немесе ұжымның, топтың тұлғалық – кәсіби даму ерекшеліктерін біріншілік талдау және бақылау жүргізу үшін қолданылады; эксперттік сауалнама, әңгімелесу, маманның қызмет аймағының психологиялық мәселелерін көруге мүмкіндік береді. Ерекше маңыздылыққа психобиографиялық әдіс ие болады, ол тұлғалық – кәсіби даму ерекшеліктерін және дамуындағы күрделі мәселелерді алдын – ала  анықтауға мүмкіндік береді. Мейлінше жиі қолданылатын әдіс бұл – психологиялық тест. Ол зерттеудің өзін – өзі бағалауын алынған нәтиже негізінде алуға мүмкіндік береді. 

Психодиагностикалық құралдарды іріктеуде акмеологиялық қызмет үшін келесідей нұсқаулар маңызды болып табылады:

· маманды тұлғалық бағалауға концептуалды тұрғыдан қарау;

· акмеологиялық диагноз және болжау құру үшін әдістің ақпарат алуға бағытталуы;

· қызметтегі маманның жетістігі көрсеткіштері мен критерийлерінің дәлдігі.

Дамытушы акметехнология әртүрлі болып келеді. Мұндай технологияларды іріктеу тұлғалық – кәсіби қырларға байланысты болып келеді: эмоционалды – сезімдік, мотивациялық – мағыналылық, әлеуметтік – перцептивтік, когнитивтік, ұйымдастырушылық – коммуникативтік, оперативтік – техникалық, антиципация, аутореттеушілік. Дамытушы акметехнология осы құрылымның жетіспеуін қалыптастыруға бағытталуы тиіс. 

Дамытушы акметехнология санына тұлғаның тұлғалық әлеуетін арттыруға әртүрлі тренингтер түрлері, психоэмоционалды өзін – өзі реттеу, өзін – өзі қадағалау, рефлетренингтер, интеллектуалды тапсырмалар, жағдаяттар, кәсіби қызмет нәтижелерін анализдеу, іскерлік ойындар және т.б. жатады.  
Қазіргі таңда студенттердің кәсіби біліктіліктерін дамытуға бағытталған сан түрлі акмеологиялық технологиялар бар. Оларға төмендегілерді жатқызуға болады:

· ойын технологиясы
· психологиялық кеңес беру технологиясы
· тренингтік технологиялар
· дамыта оқыту технологиясы
· тұлғалық-бағдарлы оқыту технологиясы
· жобалау әдісі
Өз тәжірибемізден педагогикалық үдерісте акмеологиялық технологиялардың элементтерін қолдануды мысал ретінде көрсетуді жөн көрдік:
Мақсаты: Тұлғаның кәсіби қабілеттерінің қалыптасуына бағыт беру, шығармашылығын дамыту, өзара қарым-қатынасты қалыптастыру.
Қатысушылар: Студенттер
Қажетті құралдар: А4 қағазы, желім, қарындаштар.
Тренинг бағдарламасы:
1. «Амандасу» жаттығуы
2. «Менің суретім» жаттығуы
3. «10 жылдан соң» баспасөз-конференциясы жаттығуы  

4. «Жетістік ағашы» жаттығуы
5. Релаксация
Тренинг барысындағы жұмыс ережесі:Сенімділік, белсенділік, сыйласымдық таныту.
1. «Амандасу» жаттығуы
Қатысушылар жартылай шеңбер құрады. 

Нұсқаулық: Қазір топтың әр мүшесі кезекпен ортаға шығып, топқа қарап бірін- бірі қайталамай топпен кез- келген тәсілмен сәлемдеседі. Ал біз әрбір сәлемдесуді қайталаймыз». Жаттығу аяқталғаннан кейін топқа: «Сіз өзіңізді қалай сезінесіз?», «Сәлемдесудің қайсысы сіздің есіңізде қалды, (ұнады) және неліктен?» деген сұрақтар қоюға болады. Екінші сұрақ мазмұндылық жоспарда, оның ішінде байланыс орнату мәселелерімен жұмыс барысында пайдалынатын ақпарат жинауға және талқылауға мүмкіндік береді. 
2. «Менің суретім» жаттығуы.  

Жаттығудың мақсаты: Тұлғаның өзін-өзі бағалау деңгейін жоғарылату. 

Жаттығу барысында қатысушылар басқа қатысушыларға көрсетпей қағазға өз бейнелерін салады. Жүргізуші суреттерді жинап алып, араластырады. Әрбір суретті көрсетіп, суретке байланысты қатысушылардың ойлары, сурет иесі жайында көзқарастары тыңдалады. 

3. «10 жылдан соң» баспасөз-конференциясы жаттығуы.

Жаттығудың мақсаты: тұлғаның кәсіби қызметін жоспарлау, кәсіби жетілу дағдыларын қалыптастыру, кедергілер мен қиындықтарды жеңе білу мүмкіндіктерін жоғарылату.  

Жаттығу барысында қатысушыларға қазіргі таңда еңбек нарығында жоғары сұранысқа ие кәсіп иелерінің профессиограммалары беріледі. Әр қатысушы өзіне профессиограмма таңдап алып, оның қызметтік міндеттерімен танысып шығады. Өзін 10 жылдан кейін осы саланың маманы ретінде елестетіп, БАҚ қызметкерлеріне таныстыруы қажет. 

10 жыл ішіндегі кәсіби дамуының қысқаша тарихын ойластырып, баспасөз-конференциясында осы деңгейге қалай жеткендігі, қандай қиындықтарға тап болғандығы және сол қиындықтарды қалай жеңгендігі туралы баяндауы қажет. 

Ал, қалған қатысушылар БАҚ қызметкерлері ретінде баяндамашыларды тыңдап, сұрақтар қояды. 

4. «Жетістік ағашы» жаттығуы.
Мына ағашқа назар аударыныздар. Алдыларыныздағы түрлі-түсті жапырақтардан өздеріңізге ұнаған жапырақты тандаңыздар. Жапырақтарға есімдеріңізді жазып ағашқа жапсырыныздар. Естерінізде сақтаңыздар ағаштың әдемілігі сіздерге байланысты.

(Жасыл жапырақ тандағандарды табыс күтеді. Қызыл түсті тандағандар қарым-қатынас жасағысы келеді. Сары түс – белсенділікті көрсетеді.) 

5. Релаксация (табиғат әуені ойнап тұрады)

Көзімізді жұмып, терең дем алып, еркін тыныстайық. Жайма шуақ көктем мезгілі, күн жып-жылы, нұрын шашып тұр. Жылуын шашқан күн нұры түсіп, бүкіл тұла бойыңызды жылулық кернеп алды. Айналадағы шуылдаған құстардың шырылдаған дауыстары неткен керемет! Таза ауамен тыныстап, кш-қуат жинаймыз.Сіздер көңілді, қайратты, қажырлысыздар.Мен сіздерді барлық өз қабілеттеріңізді қазір де, ертең де және одан кейінгі күндерде де үнемі, жігерлілікпен дамытуларыңызға дем беремін... Сіздің күшіңіз көп, қайратты, өзіңізге сенімдісіз! Сізде бәрі де болады! Өміріңізге жаңа күштердің қосылғанын сезінесіз. Сіз- таланттысыз! Сізде бәрі де болады!

Бүгінгі кездесуіміз өз мәресіне жетіп, сіздер жақсы әсер алдыңыздар деп ойлаймын. Кездесуіміздің соңында қатысушылар бүгінгі кездесу-тренингінен алған әсерлерімен бөліседі.
Қазіргі таңда болашақ мамандарды даярлауда жаңа технологияларды қолдану талабы артуда. Студенттерге жаңа технологияларды меңгерту және олардың сол технологияларды болашақта тәжірибеде қолдана алуын қамтамасыз ету педагогтардың басты міндеті болып отыр. ЖОО-да оқу үрдісін жаңа технологияларды пайдалана отырып ұйымдастыру - студенттердің болашақта сол технологиялармен қарулануына негіз бола алады. 

